
RIALACHÁN TARMLIGTHE (AE) …/... ÓN gCOIMISIÚN 

an 14.7.2022 

lena leagtar síos rialacha maidir le cur i bhfeidhm Rialachán (AE) 2018/1139 ó 

Pharlaimint na hEorpa agus ón gComhairle, a mhéid a bhaineann le ceanglais, i ndáil le 

bainistíocht rioscaí slándála faisnéise a bhféadfadh tionchar a bheith acu ar 

shábháilteacht eitlíochta, ar eagraíochtaí a chumhdaítear le Rialacháin (AE) 

Uimh. 748/2012 agus Uimh. 139/2014 ón gCoimisiún agus lena leasaítear Rialacháin 

(AE) Uimh. 748/2012 agus Uimh. 139/2014 ón gCoimisiún 

 



 

GA 1  GA 

MEABHRÁN MÍNIÚCHÁIN 

1. COMHTHÉACS AN GHNÍMH THARMLIGTHE 

Sa chreat rialála Eorpach reatha maidir le sábháilteacht eitlíochta, tá sraith ceanglas atá dírithe 

ar an dóchúlacht go dtarlóidh tionóisc a laghdú. 

Leis an teaglaim sin de cheanglais, is féidir fiú má tharlaíonn earráid, botún agus/nó easnamh, 

níor cheart go gcruthódh sé dála contúirte a bhféadfadh tionóisc nó teagmhas tromchúiseach a 

bheith mar thoradh air. Dá bhrí sin, ní tharlódh tionóisc nó teagmhas tromchúiseach ach 

amháin sa chás fánach randamach ina dtarlaíonn roinnt easnamh ag an am céanna agus, trí 

sheans, go n-ailíníonn siad lena chéile. 

Is é an imní atá ann gurbh fhéidir nár díríodh go leordhóthanach ar aghaidh a thabhairt ar an 

dála ina bhfuil na lochtanna atá ann cheana i limistéir éagsúla ailínithe d’aon ghnó agus teacht 

i dtír á dhéanamh orthu ag daoine aonair a bhfuil rún mailíseach acu, rud nach imeacht 

randamach é. Tá an riosca sin ag dul i méid i gcónaí i dtimpeallacht na heitlíochta sibhialta 

toisc go bhfuil na córais faisnéise atá ann faoi láthair ag éirí níos idirnasctha. 

Mar thoradh air sin, is gá ceanglais a thabhairt isteach maidir le bainistíocht rioscaí slándála 

faisnéise a d’fhéadfadh tionchar a imirt ar shábháilteacht eitlíochta. 

Go háirithe i gcás an Ghnímh Tharmligthe seo, leis na forálacha a tugadh isteach méadaítear 

stóinseacht na gcóras bainistíochta agus na bpróiseas tuairiscithe agus na nósanna imeachta a 

cheanglaítear le hIarscríbhinn II ‘Ceanglais fhíor-riachtanacha maidir le haeracmhainneacht’ 

agus le hIarscríbhinn VII ‘Ceanglais fhíor-riachtanacha maidir le haeradróim’ a ghabhann le 

Rialachán (AE) 2018/1139 (1) maidir le heagraíochtaí deartha agus táirgthe, agus le haghaidh 

oibreoirí aeradróim agus soláthraithe seirbhísí bainistíochta naprúin. 

2. COMHAIRLIÚCHÁIN ROIMH GHLACADH AN GHNÍMH 

I gcomhréir le hAirteagal 128(4) de Rialachán (AE) 2018/1139, sula nglacfaidh an Coimisiún 

gníomh tarmligthe rachaidh sé i mbun comhairliúcháin le saineolaithe arna n-ainmniú ag gach 

Ballstát i gcomhréir leis na prionsabail a leagtar síos i gComhaontú Idirinstitiúideach an 

13 Aibreán 2016 maidir le Reachtóireacht Níos Fearr. Cuireadh an gníomh tarmligthe i láthair 

ghrúpa na saineolaithe aershábháilteachta, ar a n-áirítear ionadaithe ó na Ballstáit, ag na 

cruinnithe a bhí aige an 17 Feabhra agus an 29 Meitheamh 2022. Tá an gníomh tarmligthe seo 

bunaithe ar Thuairim Uimh. 03/2021 ó EASA, ar chuathas i gcomhairle leis an bpobal maidir 

lena bhfuil inti trí Fhógra faoi Leasú Beartaithe (NPA) 2019-07 ‘Bainistíocht rioscaí slándála 

faisnéise’(2) (RMT.0720), arna fhoilsiú ag EASA an 27 Bealtaine 2019. 

3. EILIMINTÍ DLÍ AN GHNÍMH THARMLIGTHE 

Le hAirteagal 19(1) agus Airteagal 39(1) de Rialachán (AE) 2018/1139, tugtar de chumhacht 

don Choimisiún gníomhartha tarmligthe a ghlacadh, i gcomhréir le hAirteagal 128 den 

Rialachán sin, lena leagtar síos rialacha mionsonraithe maidir le heagraíochtaí atá freagrach as 

                                                 
1 Rialachán (AE) 2018/1139 ó Pharlaimint na hEorpa agus ón gComhairle an 4 Iúil 2018 maidir le rialacha comhchoiteanna i réimse na heitlíochta sibhialta agus 

lena mbunaítear Gníomhaireacht Sábháilteachta Eitlíochta na hEorpa, agus lena leasaítear Rialachán (CE) Uimh. 2111/2005, Rialachán (CE) Uimh. 1008/2008, 

Rialachán (AE) Uimh. 996/2010, Rialachán (AE) Uimh. 376/2014 agus Treoir 2014/30/AE agus Treoir 2014/53/AE ó Pharlaimint na hEorpa agus ón gComhairle 

agus lena n‑ aisghairtear Rialachán (CE) Uimh. 552/2004 agus Rialachán (CE) Uimh. 216/2008 ó Pharlaimint na hEorpa agus ón gComhairle agus Rialachán 

(CEE) Uimh. 3922/91 ón gComhairle (IO L 212, 22.8.2018, lch. 1). (https://eur-lex.europa.eu/legal-

content/EN/TXT/?qid=1535612134845&uri=CELEX:32018R1139). 

2 https://www.easa.europa.eu/document-library/notices-of-proposed-amendment/npa-2019-07 

 

https://eur-lex.europa.eu/legal-content/EN/TXT/?qid=1535612134845&uri=CELEX:32018R1139
https://eur-lex.europa.eu/legal-content/EN/TXT/?qid=1535612134845&uri=CELEX:32018R1139
https://www.easa.europa.eu/document-library/notices-of-proposed-amendment/npa-2019-07


 

GA 2  GA 

dearadh agus táirgeadh táirgí, páirteanna agus trealaimh neamhshuiteáilte, agus maidir le 

heagraíochtaí atá freagrach as aeradróim a oibriú agus as seirbhísí bainistíochta naprúin a 

sholáthar. 



 

GA 3  GA 

RIALACHÁN TARMLIGTHE (AE) …/... ÓN gCOIMISIÚN 

an 14.7.2022 

lena leagtar síos rialacha maidir le cur i bhfeidhm Rialachán (AE) 2018/1139 ó 

Pharlaimint na hEorpa agus ón gComhairle, a mhéid a bhaineann le ceanglais, i ndáil le 

bainistíocht rioscaí slándála faisnéise a bhféadfadh tionchar a bheith acu ar 

shábháilteacht eitlíochta, ar eagraíochtaí a chumhdaítear le Rialacháin (AE) 

Uimh. 748/2012 agus Uimh. 139/2014 ón gCoimisiún agus lena leasaítear Rialacháin 

(AE) Uimh. 748/2012 agus Uimh. 139/2014 ón gCoimisiún 

TÁ AN COIMISIÚN EORPACH, 

Ag féachaint don Chonradh ar Fheidhmiú an Aontais Eorpaigh, 

Ag féachaint do Rialachán (AE) 2018/1139 ó Pharlaimint na hEorpa agus ón gComhairle an 

4 Iúil 2018 maidir le rialacha comhchoiteanna i réimse na heitlíochta sibhialta agus lena 

mbunaítear Gníomhaireacht Sábháilteachta Eitlíochta an Aontais Eorpaigh, agus lena 

leasaítear Rialacháin (CE) Uimh. 2111/2005, (CE) Uimh. 1008/2008, (AE) Uimh. 996/2010, 

(AE) Uimh. 376/2014 agus Treoracha 2014/30/AE agus 2014/53/AE ó Pharlaimint na hEorpa 

agus ón gComhairle, agus lena n-aisghairtear Rialacháin (CE) Uimh. 552/2004 agus (CE) 

Uimh. 216/2008 ó Pharlaimint na hEorpa agus ón gComhairle agus Rialachán (CEE) 

Uimh. 3922/91 ón gComhairle3, agus go háirithe Airteagal 19(1) pointe (g) agus Airteagal 

39(1) pointe (b) de. 

De bharr an mhéid seo a leanas: 

(1) I gcomhréir leis na ceanglais fhíor-riachtanacha a leagtar amach in Iarscríbhinn II, 

pointe 3.1(b), a ghabhann le Rialachán (AE) 2018/1139, tá eagraíochtaí deartha agus 

táirgthe le córas bainistíochta a chur chun feidhme agus a chothabháil chun rioscaí 

sábháilteachta a bhainistiú. 

(2) Ina theannta sin, i gcomhréir leis na ceanglais fhíor-riachtanacha a leagtar amach in 

Iarscríbhinn VII, pointe 2.2.1 agus pointe 5.2, a ghabhann le Rialachán 

(AE) 2018/1139, tá oibreoirí aeradróim agus soláthraithe seirbhísí bainistíochta 

náprúin le córas bainistíochta a chur chun feidhme agus a chothabháil chun rioscaí 

sábháilteachta a bhainistiú. 

(3) Is féidir leis na rioscaí sábháilteachta dá dtagraítear in aithrisí (1) agus (2) eascairt as 

foinsí éagsúla, lena n-áirítear lochtanna deartha agus cothabhála, gnéithe a bhaineann 

le feidhmiú an duine, bagairtí comhshaoil agus bagairtí slándála faisnéise. Dá bhrí sin, 

ba cheart a chur san áireamh sna córais bhainistíochta, arna gcur chun feidhme ag na 

heagraíochtaí dá dtagraítear in aithrisí (1) agus (2), ní hamháin rioscaí sábháilteachta a 

eascraíonn as teagmhais randamacha ach rioscaí sábháilteachta a eascraíonn as bagairtí 

slándála faisnéise freisin i gcás ina bhféadfaidh daoine aonair a bhfuil rún mhailíseach 

acu teacht i dtír ar na lochtanna atá ann. Bíonn na rioscaí slándála faisnéise sin ag dul i 

méid i gcónaí i dtimpeallacht na heitlíochta sibhialta toisc go mbíonn na córais 

faisnéise atá ann faoi láthair ag éirí níos idirnasctha an t-am ar fad agus go mbíonn 

gníomhaithe mailíseacha ag díriú orthu de réir a chéile. 

                                                 
3 IO L 212, 22.8.2018, lch. 1. 

https://eur-lex.europa.eu/legal-content/GA/AUTO/?uri=OJ:L:2018:212:TOC


 

GA 4  GA 

(4) Níl na rioscaí a bhaineann leis na córais faisnéise sin teoranta d’ionsaithe a d’fhéadfaí 

a dhéanamh ar an gcibearspás, ach cuimsítear leo freisin bagairtí a d’fhéadfadh difear 

a dhéanamh do phróisis agus do nósanna imeachta, agus d’fheidhmiú daoine chomh 

maith. 

(5) Baineann líon mór eagraíochtaí úsáid cheana féin as caighdeáin idirnáisiúnta, amhail 

ISO 27001, chun aghaidh a thabhairt ar shlándáil faisnéise digití agus sonraí 

digiteacha. Is féidir nach dtugtar aghaidh go hiomlán ar shainiúlachtaí uile na 

heitlíochta sibhialta leis na caighdeáin sin. 

(6) Dá bhrí sin, is iomchuí ceanglais a leagan amach maidir le bainistíocht rioscaí slándála 

faisnéise a d’fhéadfadh tionchar a bheith acu ar shábháilteacht eitlíochta.  

(7) Tá sé fíor-riachtanach go gcuimseodh na ceanglais sin na réimsí éagsúla eitlíochta 

agus a gcomhéadain ós rud é gur córas an-idirnasctha córas í an eitlíocht. Dá bhrí sin, 

ba cheart feidhm a bheith acu maidir le gach eagraíocht a gceanglaítear uirthi cheana 

córas bainistíochta a bheith aici i gcomhréir le reachtaíocht sábháilteachta eitlíochta an 

Aontais atá ann cheana. 

(8) Ba cheart na ceanglais a leagtar síos sa Rialachán seo a chur i bhfeidhm go 

comhsheasmhach i ngach réimse eitlíochta, agus tionchar íosta á chruthú ar 

reachtaíocht an Aontais maidir le sábháilteacht eitlíochta a bhfuil feidhm aici cheana 

maidir leis na réimsí sin. 

(9) Ba cheart na ceanglais a leagtar síos sa Rialachán seo a bheith gan dochar do na 

ceanglais maidir le slándáil faisnéise agus cibearshlándáil a leagtar síos i bPointe 1.7 

den Iarscríbhinn a ghabhann le Rialachán Cur Chun Feidhme (AE) 2015/1998 ón 

gCoimisiún(4) agus in Airteagal 14 de Threoir (AE) 2016/1148 ó Pharlaimint na 

hEorpa agus ón gComhairle(5). 

(10) Níor cheart an sainmhíniú ar shlándáil faisnéise a úsáidtear chun críocha an ghnímh dlí 

seo a thuiscint mar shainmhíniú atá éagsúil leis an sainmhíniú ar shlándáil córas 

líonraí agus faisnéise a leagtar síos i dTreoir 2016/1148.  

(11) Chun dúbláil na gceanglas dlí a sheachaint, i gcás ina bhfuil eagraíochtaí a 

chumhdaítear leis an Rialachán seo faoi réir ceanglais slándála cheana féin a 

eascraíonn as gníomhartha eile de chuid an Aontais dá dtagraítear in aithris (9), ar 

gníomhartha iad a bhfuil éifeacht choibhéiseach acu leis na forálacha a leagtar síos sa 

Rialachán seo, ba cheart a mheas gurb ionann na ceanglais slándála sin a 

chomhlíonadh agus na ceanglais a leagtar síos sa Rialachán seo a chomhlíonadh.  

(12) Eagraíochtaí a chumhdaítear leis an Rialachán seo atá faoi réir ceanglais slándála 

cheana féin a eascraíonn as Rialachán (AE) 2015/1998, ba cheart dóibh ceanglais 

Iarscríbhinn I (Cuid IS.D.OR.230 ‘Scéim tuairiscithe seachtraigh maidir le slándáil 

faisnéise’) a ghabhann leis an Rialachán seo a chomhlíonadh freisin ós rud é nach 

bhfuil aon fhoráil i Rialachán (AE) 2015/1998 maidir le tuairisciú seachtrach ar 

theagmhais slándála faisnéise. 

                                                 
4 Rialachán Cur Chun Feidhme (AE) 2015/1998 ón gCoimisiún an 5 Samhain 2015 lena leagtar síos bearta 

mionsonraithe le haghaidh chur chun feidhme na mbunchaighdeán comhchoiteann maidir le slándáil 

eitlíochta (IO L 299, 14.11.2015, lch. 1). 
5 Treoir (AE) 2016/1148 ó Pharlaimint na hEorpa agus ón gComhairle an 6 Iúil 2016 maidir le bearta le 

haghaidh ardleibhéal comhchoiteann slándála do líonraí agus do chórais faisnéise ar fud an Aontais 

(IO L 194, 19.7.2016, lch. 1). 

https://eur-lex.europa.eu/legal-content/EN/AUTO/?uri=OJ:L:2015:299:TOC
https://eur-lex.europa.eu/legal-content/EN/AUTO/?uri=OJ:L:2016:194:TOC


 

GA 5  GA 

(13) Ba cheart Rialacháin (AE) Uimh. 748/2012(6) agus Uimh. 139/2014(7) a leasú chun an 

nasc a bhunú idir na córais bhainistíochta a fhorordaítear sna rialacháin a liostaítear 

thuas agus na ceanglais maidir le bainistíocht slándála faisnéise a fhorordaítear leis an 

Rialachán seo. 

(14) Chun a ndóthain ama a thabhairt d’eagraíochtaí a áirithiú go gcomhlíonfar na rialacha 

agus na nósanna imeachta nua a thabharfar isteach leis an Rialachán seo, ba cheart 

feidhm a bheith ag an Rialachán seo ó 3 bliana tar éis dháta a theacht i bhfeidhm.  

(15) Tá na ceanglais a leagtar síos leis an Rialachán seo bunaithe ar Thuairim 

Uimh. 03/2021(8), a d’eisigh an Gníomhaireacht i gcomhréir le hAirteagal 75(2) 

pointí (b) agus (c) agus Airteagal 76(1) de Rialachán (AE) 2018/1139.  

(16) I gcomhréir le hAirteagal 128(4) de Rialachán (AE) 2018/1139, chuaigh an Coimisiún 

i gcomhairle le saineolaithe arna n-ainmniú ag gach Ballstát i gcomhréir leis na 

prionsabail a leagtar síos sa Chomhaontú Idirinstitiúideach an 13 Aibreán 2016 maidir 

le Reachtóireacht Níos Fearr9, 

TAR ÉIS AN RIALACHÁN SEO A GHLACADH: 

Airteagal 1 

Ábhar 

Leagtar amach sa Rialachán seo na ceanglais atá le comhlíonadh ag na heagraíochtaí dá 

dtagraítear in Airteagal 2 chun sainaithint agus bainistíocht a dhéanamh ar rioscaí slándála 

faisnéise a bhféadfadh tionchar a bheith acu ar shábháilteacht eitlíochta agus a d’fhéadfadh 

difear a dhéanamh do chórais teicneolaíochta faisnéise agus cumarsáide agus do shonraí a 

úsáidtear chun críocha na heitlíochta sibhialta agus chun tarluithe slándála faisnéise a bhrath 

agus chun a shainaithint cé na cinn a mheastar a bheith ina dteagmhas slándála faisnéise a 

bhféadfadh tionchar a bheith acu ar shábháilteacht na heitlíochta agus chun freagairt ar na 

teagmhais slándála faisnéise sin agus téarnamh uathu. 

Airteagal 2 

Raon feidhme 

1. Tá feidhm ag an Rialachán seo maidir leis na heagraíochtaí seo a leanas: 

(a) eagraíochtaí táirgthe agus eagraíochtaí deartha atá faoi réir Fhochodanna G agus J de 

Roinn A d’Iarscríbhinn I (Cuid 21) a ghabhann le Rialachán (AE) Uimh. 748/2012, 

seachas eagraíochtaí deartha agus táirgthe nach bhfuil baint acu ach le dearadh 

agus/nó le táirgeadh aerárthaí ELA2 amháin mar a shainmhínítear in Airteagal 1(2), 

pointe (j), de Rialachán (AE) Uimh. 748/2012; 

                                                 
6 Rialachán (AE) Uimh. 748/2012 ón gCoimisiún an 3 Lúnasa 2012 lena leagtar síos rialacha cur chun 

feidhme le haghaidh aeracmhainneacht agus deimhniúchán comhshaoil aerárthaí agus táirgí gaolmhara, 

comhpháirteanna gaolmhara agus fearais ghaolmhara, agus le haghaidh deimhniúchán eagraíochtaí 

deartha agus táirgthe 
7 Rialachán (AE) Uimh. 139/2014 ón gCoimisiún an 12 Feabhra 2014 lena leagtar síos ceanglais agus 

nósanna imeachta riaracháin a bhaineann le haeradróim de bhun Rialachán (CE) Uimh. 216/2008 ó 

Pharlaimint na hEorpa agus ón gComhairle 
8 https://www.easa.europa.eu/document-library/opinions  
9 IO L 123, 12.5.2016, lch. 1. 

https://www.easa.europa.eu/document-library/opinions

(b) oibreoirí aeradróim agus soláthraithe seirbhíse bainistíochta naprúin atá faoi réir 

Iarscríbhinn III ‘Na Ceanglais ar Eagraíochtaí maidir le Páirteanna (Part-ADR.OR)’ 

a ghabhann le Rialachán (AE) Uimh. 139/201410. 

2. Tá an Rialachán seo gan dochar do na ceanglais maidir le slándáil faisnéise agus 

cibearshlándáil a leagtar síos i bPointe 1.7 den Iarscríbhinn a ghabhann le Rialachán 

Cur Chun Feidhme (AE) 2015/1998 ón gCoimisiún(11)) agus in Airteagal 14 de 

Threoir (AE) 2016/1148 ó Pharlaimint na hEorpa agus ón gComhairle(12)). 

Airteagal 3 

Sainmhínithe 

Chun críoch an Rialacháin seo, beidh feidhm ag na sainmhínithe seo a leanas: 

(1) ciallaíonn ‘slándáil faisnéise’ rúndacht, sláine, barántúlacht agus infhaighteacht córas 

gréasán agus faisnéise a chaomhnú; 

(2) ciallaíonn ‘tarlú slándála faisnéise’ tarlú sainaitheanta córais, seirbhíse nó staid líonra 

a léiríonn sárú féideartha ar an mbeartas slándála faisnéise nó mainneachtain rialuithe 

slándála faisnéise, nó dála nach rabhthas ar an eolas fúthu roimhe sin agus a 

d’fhéadfadh a bheith ábhartha maidir le slándáil faisnéise; 

(3) ciallaíonn ‘teagmhas’ aon tarlú a bhfuil éifeacht dhíobhálach aige ar shlándáil córas 

gréasán agus faisnéise mar a shainmhínítear in Airteagal 4(7) de Threoir 

(AE) 2016/1148; 

(4) ciallaíonn ‘riosca slándála faisnéise’ an riosca d’oibríochtaí eagraíochtúla na 

heitlíochta sibhialta, do shócmhainní, do dhaoine aonair agus d’eagraíochtaí eile mar 

gheall ar tharlú slándála faisnéise féideartha. Tá baint ag rioscaí slándála faisnéise 

leis an bhféidearthacht go dtiocfar i dtír le bagairtí ar leochaileachtaí sócmhainne 

faisnéise nó grúpa sócmhainní faisnéise;  

(5) ciallaíonn ‘bagairt’ sárú féideartha ar shlándáil faisnéise a bhíonn ann nuair a bhíonn 

eintiteas, imthosca, gníomhaíocht nó tarlú ann a d’fhéadfadh díobháil a dhéanamh; 

(6) ciallaíonn ‘leochaileacht’ locht nó laige i sócmhainn nó i gcóras, i nósanna imeachta, 

i ndearadh, i gcur chun feidhme, nó i mbearta slándála faisnéise a bhféadfaí teacht i 

dtír air nó uirthi agus as a bhféadfadh sárú ar an mbeartas slándála faisnéise eascairt.  

Airteagal 4 

Ceanglais a eascraíonn as reachtaíocht eile de chuid an Aontais 

1. I gcás ina gcomhlíonann eagraíocht dá dtagraítear in Airteagal 2 ceanglais slándála a 

leagtar síos in Airteagal 14 de Threoir (AE) 2016/1148 ó Pharlaimint na hEorpa agus 

                                                 
10 Rialachán (AE) Uimh. 139/2014 ón gCoimisiún an 12 Feabhra 2014 lena leagtar síos ceanglais agus nósanna imeachta riaracháin a bhaineann le haeradróim de 

bhun Rialachán (CE) Uimh. 216/2008 ó Pharlaimint na hEorpa agus ón gComhairle (IO L 44, 14.2.2014. lch. 1). 

11 Rialachán Cur Chun Feidhme (AE) 2015/1998 ón gCoimisiún an 5 Samhain 2015 lena leagtar síos bearta 

mionsonraithe le haghaidh chur chun feidhme na mbunchaighdeán comhchoiteann maidir le slándáil 

eitlíochta (IO L 299, 14.11.2015, lch. 1). 
12 Treoir (AE) 2016/1148 ó Pharlaimint na hEorpa agus ón gComhairle an 6 Iúil 2016 maidir le bearta le 

haghaidh ardleibhéal comhchoiteann slándála do líonraí agus do chórais faisnéise ar fud an Aontais 

(IO L 194, 19.7.2016, lch. 1). 

https://eur-lex.europa.eu/legal-content/EN/AUTO/?uri=OJ:L:2014:044:TOC
https://eur-lex.europa.eu/legal-content/EN/AUTO/?uri=OJ:L:2015:299:TOC
https://eur-lex.europa.eu/legal-content/EN/AUTO/?uri=OJ:L:2016:194:TOC

ón gComhairle, ceanglais atá coibhéiseach leis na ceanglais a leagtar síos sa 

Rialachán seo, measfar gurb ionann na ceanglais slándála sin a chomhlíonadh agus 

na ceanglais a leagtar síos sa Rialachán seo a chomhlíonadh.   

2. I gcás inar oibreoir nó eintiteas dá dtagraítear i gcláir náisiúnta na mBallstát um 

shlándáil eitlíochta sibhialta a leagtar síos i gcomhréir le hAirteagal 10 de Rialachán 

(CE) Uimh. 300/2008 ó Pharlaimint na hEorpa agus ón gComhairle13 atá in 

eagraíocht dá dtagraítear in Airteagal 2, meastar go bhfuil na ceanglais 

chibearshlándála atá i bPointe 1.7 den Iarscríbhinn a ghabhann le Rialachán Cur 

Chun Feidhme (AE) 2015/1998 coibhéiseach leis na ceanglais a leagtar síos sa 

Rialachán seo, seachas a mhéid a bhaineann le pointe IS.D.OR.230 den Iarscríbhinn 

a ghabhann leis an Rialachán seo nach mór a chomhlíonadh.  

3. Féadfaidh an Coimisiún, tar éis dó dul i gcomhairle le EASA agus leis an nGrúpa 

Comhair dá dtagraítear in Airteagal 11 de Threoir (AE) 2016/1148, treoirlínte a 

eisiúint maidir le measúnú a dhéanamh ar choibhéis na gceanglas a leagtar síos sa 

Rialachán seo agus i dTreoir (AE) 2016/1148.  

Airteagal 5 

Údarás inniúil 

1. Is é an t-údarás a bheidh freagrach as comhlíonadh an Rialacháin seo a dheimhniú 

agus a mhaoirsiú:  

(a) maidir le heagraíochtaí dá dtagraítear in Airteagal 2, pointe (a), an t-údarás 

inniúil arna ainmniú i gcomhréir le hIarscríbhinn I (Cuid 21) a ghabhann le 

Rialachán (AE) Uimh. 748/2012; 

(b) maidir le heagraíochtaí dá dtagraítear in Airteagal 2, pointe (b), an t-údarás 

inniúil arna ainmniú i gcomhréir le hIarscríbhinn III (Part-ADR.OR) a 

ghabhann le Rialachán (AE) Uimh. 139/2014.  

2. Féadfaidh na Ballstáit, chun críocha an Rialacháin seo, eintiteas neamhspleách 

féinrialaitheach a ainmniú chun ról agus freagrachtaí sannta na n-údarás inniúil dá 

dtagraítear i mír 1 a chomhlíonadh. Sa chás sin, bunófar bearta comhordaithe idir an 

t-eintiteas sin agus na húdaráis inniúla, dá dtagraítear i mír 1, chun a áirithiú go 

ndéanfar maoirseacht éifeachtach ar na ceanglais ar fad nach mór don eagraíocht a 

chomhlíonadh. 

Airteagal 6 

Leasú ar Rialachán (AE) Uimh. 748/2012 

Leasaítear Iarscríbhinn I (Cuid 21) a ghabhann le Rialachán (AE) Uimh. 748/2012 mar a 

leanas: 

(1) leasaítear an Clár mar a leanas: 

(a) cuirtear an ceannteideal seo a leanas isteach i ndiaidh cheannteideal 21.A.139: 

                                                 
13 Rialachán (CE) Uimh. 300/2008 ó Pharlaimint na hEorpa agus ón gComhairle an 11 Márta 2008 maidir 

le rialacha comhchoiteanna i réimse slándála na heitlíochta sibhialta agus lena n-aisghairtear Rialachán 

(CE) Uimh. 2320/2002 (IO L 97, 9.4.2008, lch. 72). 

 ‘21.A.139A Córas bainistíochta slándála faisnéise’; 

(b) cuirtear an ceannteideal seo a leanas isteach i ndiaidh cheannteideal 21.A.239:  

‘21.A.239A Córas bainistíochta slándála faisnéise’; 

(2) cuirtear an pointe 21.A.139A seo a leanas isteach i ndiaidh phointe 21.A.139: 

‘21.A.139A Córas bainistíochta slándála faisnéise 

Sa bhreis ar an gcóras bainistíochta táirgthe a cheanglaítear le pointe 21.A.139, déanfaidh an 

eagraíocht táirgthe córas bainistíochta slándála faisnéise a bhunú, a chur chun feidhme agus a 

chothabháil i gcomhréir le Rialachán Tarmligthe (AE) 202X/XXXX [OP: Cuir isteach uimhir 

thagartha an Rialacháin Tharmligthe seo] chun a áirithiú go ndéanfar bainistíocht cheart ar 

rioscaí slándála faisnéise a bhféadfadh tionchar a bheith acu ar shábháilteacht eitlíochta.’; 

(3) cuirtear an pointe 21.A.239A seo a leanas isteach i ndiaidh phointe 21.A.239: 

‘21.A.239A Córas bainistíochta slándála faisnéise 

Sa bhreis ar an gcóras bainistíochta deartha a cheanglaítear le pointe 21.A.239, déanfaidh an 

eagraíocht deartha córas bainistíochta slándála faisnéise a bhunú, a chur chun feidhme agus a 

chothabháil i gcomhréir le Rialachán Tarmligthe (AE) 202X/XXXX [OP: Cuir isteach uimhir 

thagartha an Rialacháin Tharmligthe seo] chun a áirithiú go ndéanfar bainistíocht cheart ar 

rioscaí slándála faisnéise a bhféadfadh tionchar a bheith acu ar shábháilteacht eitlíochta.’. 

Airteagal 7 

Leasú ar Rialachán (AE) Uimh. 139/2014 

Leasaítear Iarscríbhinn III (Part-ADR.OR) a ghabhann le Rialachán (AE) Uimh. 139/2014 ón 

gCoimisiún14 mar a leanas: 

(1) cuirtear an pointe ADR.OR.D.005A seo a leanas isteach i ndiaidh 

phointe ADR.OR.D.005: 

‘ADR.OR.D.005A Córas bainistíochta slándála faisnéise 

Déanfaidh an t-oibreoir aeradróim córas bainistíochta slándála faisnéise a bhunú, a chur chun 

feidhme agus a chothabháil i gcomhréir le Rialachán Tarmligthe (AE) 202X/XXXX [OP: 

Cuir isteach uimhir thagartha an Rialacháin Tharmligthe seo] chun a áirithiú go ndéanfar 

bainistíocht cheart ar rioscaí slándála faisnéise a bhféadfadh tionchar a bheith acu ar 

shábháilteacht eitlíochta.’; 

(2) cuirtear an méid seo a leanas in ionad phointe ADR.OR.D.007: 

‘ADR.OR.D.007 Bainistíocht sonraí aerloingseoireachta agus faisnéise aerloingseoireachta 

(a) Mar chuid dá chóras bainistíochta, déanfaidh an t-oibreoir aeradróim córas 

bainistíochta cáilíochta a chur chun feidhme agus a chothabháil lena 

gcumhdófar na gníomhaíochtaí seo a leanas:  

(1) a ghníomhaíochtaí sonraí aerloingseoireachta;  

                                                 

14 Rialachán (AE) Uimh. 139/2014 ón gCoimisiún an 12 Feabhra 2014 lena leagtar síos ceanglais agus nósanna imeachta riaracháin 

a bhaineann le haeradróim de bhun Rialachán (CE) Uimh. 216/2008 ó Pharlaimint na hEorpa agus ón gComhairle (IO L 44, 
14.2.2014, lch. 1). 

https://eur-lex.europa.eu/legal-content/EN/AUTO/?uri=OJ:L:2014:044:TOC
https://eur-lex.europa.eu/legal-content/EN/AUTO/?uri=OJ:L:2014:044:TOC

(2) a ghníomhaíochtaí soláthair faisnéise aerloingseoireachta. 

(b) Mar chuid dá chóras bainistíochta, bunóidh an t-oibreoir aeradróim córas 

bainistíochta slándála chun slándáil na sonraí oibríochtúla a fhaigheann sé, a 

tháirgeann sé, nó a úsáideann sé ar shlí eile a áirithiú ionas go mbeidh rochtain 

ar na sonraí oibríochtúla sin srianta do dhaoine údaraithe amháin. 

(c) Saineofar na heilimintí seo a leanas sa chóras bainistíochta slándála: 

(1) na nósanna imeachta a bhaineann le measúnú agus maolú riosca maidir le 

slándáil sonraí, faireachán agus feabhsú slándála, athbhreithnithe slándála 

agus scaipeadh ceachtanna foghlamtha; 

(2) na modhanna a cheaptar chun sáruithe slándála a bhrath agus chun 

foláirimh iomchuí slándála a thabhairt don phearsanra; 

(3) na modhanna chun éifeachtaí sáruithe slándála a smachtú agus chun 

gníomhaíocht téarnaimh agus nósanna imeachta maolaithe a shainaithint 

chun atarlú a chosc. 

(d) Áiritheoidh an t-oibreoir aeradróim imréiteach slándála a phearsanra i leith 

slándáil sonraí aerloingseoireachta. 

(e) Bainisteofar na gnéithe a bhaineann le slándáil faisnéise i gcomhréir le pointe 

ADR.OR.D.005A.’; 

(3) cuirtear an pointe ADR.OR.F.045A seo a leanas isteach i ndiaidh 

phointe ADR.OR.F.045: 

‘ADR.OR.F.045 A Córas bainistíochta slándála faisnéise 

Déanfaidh an soláthraí seirbhísí bainistíochta náprúin córas bainistíochta slándála faisnéise a 

bhunú, a chur chun feidhme agus a chothabháil i gcomhréir le Rialachán Tarmligthe 

(AE) 202X/XXXX [OP: Cuir isteach uimhir thagartha an Rialacháin Tharmligthe seo] chun 

a áirithiú go ndéanfar bainistíocht cheart ar rioscaí slándála faisnéise a bhféadfadh tionchar a 

bheith acu ar shábháilteacht eitlíochta.’. 

Airteagal 8 

Tiocfaidh an Rialachán seo i bhfeidhm an 20ú lá tar éis lá a fhoilsithe in Iris Oifigiúil an 

Aontais Eorpaigh. 

Beidh feidhm aige ó 3 bliana tar éis dháta an teacht i bhfeidhm. 

Beidh an Rialachán seo ina cheangal go huile agus go hiomlán agus beidh sé infheidhme go 

díreach i ngach Ballstát. 

Arna dhéanamh sa Bhruiséil, 14.7.2022 

 Thar ceann an Choimisiúin 

 An tUachtarán 

 Ursula VON DER LEYEN 

